
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

LITERASI HALAL DAN CABARAN JAMINAN PIAWAIAN HALAL
Mardziyana Mohamad Malom, Ruziah A. Latif, Zaibedah Zaharum.

Dalam masyarakat yang semakin celik maklumat, literasi halal menjadi keperluan
asas bagi pengguna Muslim untuk membuat keputusan yang beretika dan
berlandaskan syariah. Namun, peningkatan kesedaran ini turut mendedahkan
isu kebolehpercayaan pensijilan halal yang semakin kompleks, terutamanya

dalam konteks globalisasi dan teknologi digital.

Di peringkat antarabangsa, terdapat ratusan badan pensijilan halal yang
beroperasi dengan piawaian, metodologi audit dan tafsiran hukum yang berbeza-
beza. Keadaan ini diburukkan lagi dengan penyalahgunaan label halal, di mana
terdapat kes pemalsuan atau penggunaan logo tanpa kelulusan sah daripada
badan berautoriti. Fenomena ini bukan sahaja mencemarkan integriti sistem
pensijilan, malah menjejaskan kepercayaan awam terhadap industri halal secara
keseluruhan. Kepelbagaian pensijilan yang tidak seragam menuntut pengguna
untuk lebih celik halal dan tidak bergantung sepenuhnya kepada logo semata-

mata.

Dengan tahap literasi yang tinggi, pengguna dapat mengurangkan
kebergantungan mutlak kepada autoriti pensijlan semata-mata, sebaliknya

bertindak secara aktif dalam menilai kesahihan produk dan perkhidmatan

I berdasarkan prinsip syariah. Keupayaan ini mendorong peningkatan ketelusan
industri apabila pengeluar dan penyedia perkhidmatan didorong untuk
memperjelaskan proses pengeluaran, sumber bahan dan audit pensijilan demi
memenuhi tuntutan pengguna yang lebih kritikal dan berpengetahuan. Dalam
jangka panjang, pengguna celik halal turut memperkukuh integriti pensijilan halal
dengan menjadi pemantau sosial yang mampu mengenal pasti penyalahgunaan

label dan menuntut pematuhan yang lebih ketat.

Kemampuan literasi halal ini juga menuntut dasar yang lebih tegas dan
pembangunan prasarana sistem digital yang membolehkan semakan silang antara
pensijilan, audit dan rantaian bekalan. Dan lebih penting lagi, literasi halal bukan
sahaja menjadi alat pengetahuan, tetapi juga mekanisme peranan kawalan sosial

yang dimainkan oleh pengguna.

Dalam konteks ini, literasi halal memperkasakan pengguna untuk bertindak sebagai
pemantau moral yang menuntut ketelusan dan kebertanggungjawaban daripada
pengeluar dan penyedia perkhidmatan. Dalam menghadapi penyalahgunaan label
halal, pengguna celik halal berperanan sebagai benteng terakhir dalam memastikan
integriti dan keberkesanan sistem pensijilan. Oleh itu, usaha memperkukuh literasi
halal perlu dijadikan agenda utama dalam pendidikan, dasar dan inovasi teknologi

halal.

Pendidikan formal dan informal perlu digerakkan secara sistematik melalui integrasi
modul literasi halal dalam kurikulum sekolah, institusi pengajian tinggi, serta program
komuniti yang bersifat reflektif dan praktikal. Pada masa yang sama, digitalisasi
maklumat halal dapat meningkatkan ketelusan dan kebolehcapaian semakan
pensijilan halal secara masa nyata. Usaha harmonisasi piawaian pensijilan halal di
peringkat antarabangsa juga perlu diperkukuh melalui kerjasama antara badan
pensijilan dan organisasi Islam global, bagi mengurangkan kekeliruan pengguna

terhadap logo dan piawaian yang berbeza.

Oleh itu, usaha memperkukuh literasi halal perlu mengambil kira cabaran ini secara
holistik, dengan menekankan aspek ketulenan maklumat, harmonisasi piawaian, dan
pemerkasaan kefahaman teknologi dalam kalangan pengguna, khususnya

pengguna Muslim.




